
II - ARABAKO LURRALDE 
HISTORIKOAREN TOKI ADMINISTRAZIOA

GAUBEAKO UDALA

Villanañen eta Villanueva de Valdegovían dauden bizikletaz jaisteko udal pisten (flow line/
downhill) erabilera arautzen duen ordenantza

Gaubeako Udalak 2026ko ekainaren 10ean egindako ohiko bilkuran, hasierako onespena 
eman zion Villanañen eta Villanueva de Valdegovían dauden bizikletaz jaisteko udal pisten (flow 
line/downhill) erabilera arautzen duen ordenantzari, eta haren aurka erreklamazioak aurkezteko 
epea igarota, erreklamaziorik aurkeztu ez denez, bat etorriz Toki Ogasunak arautzen dituen uztai-
laren 19ko 41/1989 Foru Arauak 16.3 artikuluan xedatutakoarekin, erabaki hori behin betikotzat 
jotzen da, eta osorik argitaratzen da ordenantza aldatu duen testua, Toki Araubidearen Oinarriak 
arautzen dituen apirilaren 2ko 7/1985 Legearen 49 c) eta 70.2 artikuluetan araututakoa betez.

Villanañen eta Villanueva de Valdegovían dauden bizikletaz jaisteko udal 
pisten (flow line/downhill) erabilera arautzen duen ordenantza

Sarrera

Gaubeako Udalak, toki araubideari buruzko legeriak arauak egiteko eta bere burua antolatzeko 
aitortzen dion ahalmena baliatuz, beharrezkotzat jotzen du Villanañen eta Villanueva de Valde-
govían dauden bizikletaz jaisteko udal pisten erabilerari buruzko berariazko araudi bat ezartzea.

Kirol eta jolas instalazio horiek mendiko txirrindularitza praktikatzeko, jarduera fisikoa sus-
tatzeko, natura inguruneaz modu antolatuan gozatzeko eta tokiko turismo aktiboa bultzatzeko 
ekipamenduak dira. Alabaina, horiek erabiltzeko, arau argiak ezarri behar dira, sarbideari, zirku-
lazioari, segurtasunari, kontserbazioari eta bizikidetzari dagokienez, kirol erabilera bateragarri 
egiteko ingurunearen babesarekin, azpiegituren osotasunaren eta erabiltzaileen eta hirugarre-
nen segurtasunarekin.

Ordenantza honek pisten, haien elementu teknikoen eta sarbide-, irteera-, iritsiera- eta zer-
bitzu-gune osagarrien ohiko erabilera arautzen du, eta, gainera, ikuskapen, erantzukizun eta 
diziplina araubide bat ezartzen du, udal instalazioak zaintzea eta haien erabilera egokia berma
tzea ahalbidetuko duena.

I. titulua. Xedapen orokorrak

1. artikulua. Xedea

Ordenantza honen xedea da Villanañe eta Villanueva de Valdegovían dauden bizikletaz 
jaisteko udal pistei (flow line eta/edo downhill modalitatekoak) aplikatu beharreko erabilera, 
sarbide, zirkulazio, segurtasun, kontserbazio, ikuskapen eta diziplina baldintzak arautzea, bai eta 
pista horien irteera eta iritsiera eremuei, sarbideei, ibilbide osagarriei eta lotutako elementuei 
aplikatu beharreko baldintzak ere.

Ordenantza honen helburua da bermatzea erabilera segurua eta antolatua eta honako 
hauekin bateragarria izango dela: ingurunearen kontserbazioa, udal azpiegituren babesa eta 
baimendutako beste erabilera publiko batzuekiko bizikidetza egokia.

2. artikulua. Aplikazio eremua

Honako hauei aplikatuko zaie ordenantza: Villanañe eta Villanueva de Valdegovían dauden 
Gaubeako Udalaren bizikletaz jaisteko udal pistetara sartzen, haietatik igarotzen, haiek erabiltzen 
edo haietan edozein jarduera gauzatzen duten pertsona guztiei.

Lege honen aplikazio eremuan sartzen dira seinaleztatutako ibilbideak, jauziak, peralteak, 
salto gainak, dubbies direlakoak, plataformak, rock gardens direlakoak, hesiak, informazio 
panelak, segurtasun seinaleak, bizikidetza eremuak, gaitutako sarbideak eta instalazioen 
funtzionamenduari atxikitako beste edozein elementu finko edo mugikor.

Instalazio horien erabilera, gainera, arlo hauetan aplikatzekoa den araudi sektorialaren 
mende egongo da: kirola, ondarea, basogintza, ingurumena, segurtasuna eta administrazio 
erantzukizuna.

3. artikulua. Instalazioen izaera eta erabilera araubidea

Ordenantza honetan araututako pistak udal titulartasuneko edo udal kudeaketari atxikitako 
erabilera publikoko instalaziotzat hartzen dira.

Pisten ohiko erabilera publikoa, librea eta doakoa izango da, salbu eta udalak beste araubide 
bat baliozkotasunez ezartzen badu dagokion xedapenaren edo erabakiaren bidez.

Instalazioak erabiltzeko baldintza izango da honako hauetan jasotakoa osorik betetzea: orde
nantza hau, dauden seinaleak, udalak emandako jarraibideak eta zaintza, mantentze, babes zibil 
edo larrialdiko zerbitzuen aginduak.

4. artikulua. Definizioak

Ordenantza honen ondorioetarako definizio hauek hartu behar dira kontuan:

a) Flow line: Jaitsiera trazadura, grabitatearen bidez etengabe aurrera egiteko diseinatua, 
bihurgune goratuak, sestra aldaketak eta mendiko jolas txirrindularitzarako jarraitutasun tek-
nikoko beste elementu batzuk dituena.

b) Jaisteko pista edo downhill: Mendiko bizikletaz jaisteko trazadura espezifikoa, noranzko 
bakarrekoa, teknikoagoa; jauziak, peralteak, plataformak edo harrizko eremuak izaten ditu.

c) Elementu teknikoak: Jauziak, salto gainak, dubbies direlakoak, rock gardens direlakoak, 
bihurgune goratuak, pasabideak, lurreratze eremuak, moduluak eta ibilbideko beste edozein 
oztopo edo egitura.

d) Bizikidetza eremuak: Berariaz seinaleztatutako sarbide, iritsiera edo gurutzatze tarteak, 
zeinetan kontu handiz ibili behar baita oinezkoak, beste zerbitzu batzuen erabiltzaileak edo 
baimendutako ibilgailuak egon daitezkeelako.

II. Titulua. Erabilera baldintzak

5. artikulua. Erabiltzaileak eta erabilera arau orokorrak

Ibilbidearen zailtasun mailari eta une bakoitzean dauden erabilera baldintzei egokitzen zaien 
gaitasun fisikoa, teknikoa eta materiala duten pertsonek erabili ahal izango dituzte pistak.

Pista edo elementu tekniko bakoitzera sartu aurretik, erabiltzaileek aldez aurretik baloratu 
beharko dituzte beren trebetasuna, osasun egoera, esperientzia, bizikleta mota eta babes maila.

Adingabeek beren zaintza edo jagoletza dutenen ardurapean soilik erabili ahal izango dituzte 
instalazioak, eta heldu arduradunek zaindu beharko dute erabilera adingabeen adinera, mailara 
eta segurtasun baldintzetara egokitzen dela.

Instalazioetara sartzeak esan nahi du ordenantza honetan jasotako arauak onartzen direla, 
bai eta norberarentzako eta besteentzako arriskuak saihesteko behar den arduraz jokatzeko 
betebeharra ere.

6. artikulua. Erabiltzeko baldintzak eta ordutegia

Udalak zehaztutako egunetan, ordu tarteetan eta erabilera baldintzak daudenean soilik 
erabili ahal izango dira pistak. Horien guztien berri seinaleztapen, bando, ebazpen, argitalpen 
elektroniko edo baliozko beste edozein udal bitartekoren bidez emango da.

Kontrako seinalerik edo berariazko baimenik izan ezean, egunsentiaren eta ilunabarraren 
artean bakarrik erabili ahal izango dira pistak.

Debekatuta dago sartzea pista itxita, balizatuta edo ez-erabilgarri gisa seinaleztatuta badago, 
edo ez bada gomendagarria hura erabiltzea honako hauek direla eta: obrak, mantentze lanak, 
baldintza meteorologiko txarrak, segurtasunerako arriskuak, zoruaren kontserbazio egoera edo 
beste edozein egoera.

Udalak instalazio guztien edo batzuen erabilera mugatu, baldintzatu, eten edo aldi baterako 
erreserbatu ahal izango du, arrazoi hauengatik: interes publikoa, segurtasuna, mantentze la-
nak, suteen prebentzioa, ingurumen babesa, baimendutako jarduerak egitea edo trazaduraren 
kontserbazioa.

7. artikulua. Zirkulazio noranzkoa, lehentasuna eta segurtasun arauak pistan

Udal seinaleek adierazitako noranzkoan ibili beharko da beti pistetan. Debekatuta dago 
kontrako noranzkoan ibiltzea edo jaitsiera trazaduratik bertatik igotzea, salbu eta horretarako 
berariazko baimena eman bada erreskateak, mantentze lanak edo baimendutako jarduera 
antolatuak egiteko.

Berariaz horretarako prestatutako bide eta bidezidorretatik bakarrik sartu ahal izango da 
irteera gunera eta itzuli ahal izango da iritsiera gunetik.

Erabiltzaileek abiadura egokian ibili beharko dute une oro, honako hauek kontuan hartuta: 
beren maila, ikuspena, zoruaren egoera, pista erabiltzen ari den jende kopurua eta elementu 
teknikoak.

Ezin izango da gelditu lurreratze eremuetan, bihurgune itsuetan, estuguneetan, sestra al-
daketetan edo segurtasuna arriskuan jar daitekeen beste edozein tokitan. Matxuragatik, erori-
koagatik edo beste edozein arrazoirengatik geratu behar izanez gero, bizikleta eta erabiltzailea 
berehala baztertu beharko dira trazaduraren albo segurura.

Bizikidetza eremuetan, sarbideetan, irteeretan, iritsieretan eta beste udal edo turismo zer-
bitzu batzuetatik hurbil dauden lekuetan, erabiltzaileek kontu handiz ibili beharko dute, eta 
oinezkoen lehentasuna errespetatu beharko dute beti, seinaleek hala adierazten dutenean edo 
eremuaren konfigurazioa dela eta beharrezkoa denean.

Lehentasun funtzionala izango dute larrialdietako, babes zibileko, zaintzako eta mantentze 
lanetako zerbitzuek, beren eginkizunak betetzen ari direnean.

8. artikulua. Ekipamendua eta erabiltzeko baldintza materialak

Ibilbide motarako egokiak diren eta egoera mekaniko egokian dauden mendiko bizikletekin 
bakarrik erabili ahal izango dira pistak, eta arreta berezia jarri beharko zaio freno sistemari, 
pneumatikoei, direkzioari eta transmisioari.

Nahitaez erabili beharko da kasko homologatua, eta behar bezala lotuta izan beharko da 
pistan ibili bitartean.

Erabiltzaile bakoitzaren erantzukizuna izango da egiten ari den modalitaterako egokia den 
babes ekipamendu osagarria erabiltzea, eta bereziki gomendagarria da kasko integrala, esku-
larruak eta enborreko, belaunetako eta ukondoetako babesak erabiltzea elementu teknikoak 
dituzten jaitsiera trazaduretan.

Debekatuta dago bizikletak, ibilgailuak edo gailuak pistan sartzea, baldin eta, haien tipologia 
edo egoera dela eta, argi eta garbi bateraezinak badira ibilbidearen segurtasunarekin.

9. artikulua. Debekatutako jokabideak

Beren-beregi galarazten da:

a) Instalazioetan sartzea edo egotea alkoholaren, drogen edo segurtasunez gidatzeko behar 
diren baldintza psikofisikoak aldatzen dituzten substantzien eraginpean.

b) Pista animaliekin, oinez, ibilgailu motordunekin, ziklomotorrekin, patineteekin edo bizi-
kletaz bestelako tresnekin erabiltzea, baimendutako langileek izan ezik.

c) Seinaleztatutako trazaduratik kanpo ibiltzea, lasterbideak irekitzea, baimendu gabeko 
ingurabideak sortzea edo alboetan, basoetan edo babes eremuetan sartzea.

d) Lurra aldatzea; harriak, lurra, zura edo beste material batzuk zulatzea, kentzea edo ekar
tzea; drainatzeak aldatzea; lurreratze eremuak aldatzea; jauziak eraikitzea, edo edozein elementu 
tekniko edo segurtasun elementu norberaren kontura konpontzea.

e) Instalazioko seinaleak, panelak, hesiak, balizak, irteera arkuak, moduluak, pasabideak eta 
gainerako elementuak kaltetzea, mugitzea, kentzea, ezkutatzea edo erabilezin bihurtzea.

f) Hondakinak uztea, substantziak isurtzea, sua egitea, zarata modu aztoratzailean egitea eta 
ingurunea hondatzen duten edo erabilera publikoa oztopatzen duten jokabideak izatea.

g) Itxitako, balizatutako edo erreserbatutako eremuetara sartzea, eta udal langileen edo 
larrialdi zerbitzuen aginduak ez betetzea.

h) Irakaskuntza, merkataritza, lehia, publizitate, ikus-entzunezko edo ustiapen ekonomikoko 
jarduerak gauzatzea udalaren aldez aurreko baimenik gabe.

10. artikulua. Zailtasuna seinaleztatzea eta sailkatzea

Udalak bide zati edo elementuen zirkulazio noranzkoari, erabilera arauei, distantziei, oharta-
razpenei, itxiturei eta zailtasun mailei buruzko seinaleak ezarri eta eguneratu ahal izango ditu.

Une jakin batean seinale jakin bat ez egoteak ez du salbuesten zuhurtasun arau orokorrak 
betetzetik, eta ez du gaitzen aski seguruak ez diren maniobrak, jauziak edo erabilerak egiteko.

Erabiltzaileak ezingo du sartu bere gaitasun teknikoa objektiboki gainditzen duten edo prak-
tika seguruarekin bateraezina den kontserbazio edo hezetasun egoeran dauden tarte edo mo-
duluetara.

11. artikulua. Aldi baterako etetea, ixtea eta erabilera mugatzea

Udalak erabaki ahal izango du instalazioak guztiz edo partzialki ixtea, erabiltzaileek kalte 
ordainik jasotzeko eskubiderik gabe, arrazoi hauengatik: segurtasuna, mantentze lanak, klimato-
logia, ingurunearen kontserbazioa, suteen prebentzioa, baimendutako probak egitea, larrialdiak 
edo interes publikoko beste edozein arrazoi.

Instalazioak itxita daudela jakinarazteko hauek erabil daitezke: seinaleak tokian bertan, he-
siak, balizak, administrazio ebazpen bat, bando bat edo udalaren beste edozein bitartekoren 
bidez egindako argitalpen bat.

Pistara sartzea mugatzeko edo pista ixteko arrazoia izan daiteke hauek izatea: lokatza, elurra, 
izotza, higadurak, lur jausiak, haize bizia, ikuspen eskasa edo gehiegizko erabilera.

III. titulua. Kontserbazioa, segurtasuna eta kudeaketa

12. artikulua. Ingurunearen eta azpiegituraren kontserbazioa

Erabiltzaileek hauen osotasuna errespetatu beharko dute: trazadura, bertako elementu 
teknikoak eta instalazioak eta ingurune naturala.

Debekatuta dago landareak moztea, harriak mugitzea, arekak edo drainatze sistemak aldatzea, 
materialak ateratzea, pistakoak ez diren elementuak finkatzea edo higadura areagotzen duen, 
ibilbidea aldatzen duen edo paisaia hondatzen duen edozein jarduketa egitea.

Udalak lan hauek egin ahal izango ditu, instalazioaren segurtasuna, kontserbazioa edo 
funtzionaltasuna dela eta beharrezkoak badira: mantentze lanak, konponketa lanak, sastrakak 
kentzekoak, drainatzeak, profilatze lanak edo elementuak ordeztekoak.

13. artikulua. Istripuak, larrialdiak eta laguntzeko betebeharra

Erorikoa, istripua edo gorabehera larria gertatuz gero, erabiltzaile orok arduraz jokatu be-
harko du, eta ahal den neurrian arriskua seinaleztatu, larrialdietako 112 telefonora deitu eta 
laguntza zerbitzuekin lankidetzan aritu beharko du.

Berehalako arriskurik ez badago, ez da mugitu behar istripua izan duen pertsona, horrek 
lesioak larriagotu baititzake.

Gorabeherak pistaren egoerari, elementu tekniko bati edo seinaleei eragiten badie, udalari 
jakinarazi beharko zaio ahalik eta lasterren.

14. artikulua. Antolatutako jarduerak, probak eta ezohiko erabilerak

Lehiaketak, talde entrenamenduak, ikastaroak, campusak, grabazioak, sustapen ekitaldiak edo 
bestelako ezohiko erabilerak egiteko, udalaren aldez aurreko baimena beharko da; horrez gain, 
eskatu beharreko gainerako lizentzia, baimen eta txosten sektorialak ere eskatu beharko dira.

Eskaeran honako hauek zehaztu beharko dira: jarduera, data, ordutegia, ibilbidea, aurrei-
kusten den parte hartzaile kopurua, segurtasun neurriak, erantzukizun zibileko asegurua eta, 
hala badagokio, autobabes edo larrialdi plana.

Baimenak baldintza espezifikoak ezarri ahal izango ditu honako hauei dagokienez: jende 
kopurua, balizamendua, osasun laguntza, garbiketa, kontserbazioa eta kalteak konpontzea.

15. artikulua. Ikuskapena eta kontrola

Udalari, bertako langile baimenduei eta agintaritzaren agenteei dagokie ordenantza hau 
betetzen dela zaintzea.

Udal langileek edo agintaritzaren agenteek instalazioa berehala uzteko eskatu ahal izango 
dute, jarduera geldiarazteko agindu, edo baimendu gabeko elementuak kendu ahal izango 
dituzte, segurtasun arriskua badago, ingurunea hondatzen bada edo ordenantza hau betetzen 
ez bada.

Erabiltzaileek eta antolatzaileek ikuskapen lana erraztu behar dute, eta kontrol funtzioak 
betetzean ematen diren jarraibideak bete beharko dituzte.

IV. Titulua. Erantzukizuna eta zehapen araubidea

16. artikulua. Erabiltzaileen erantzukizuna

Erabiltzaileek nork bere ardurapean erabiliko dituzte pistak, eta erabiltzaile bakoitzak bere 
esperientziara, egoera fisikora, trazaduraren baldintzetara eta dagoen seinaleztapenera egokitu 
beharko du bere jokabidea.

Instalazioa behar ez bezala erabiltzearen banakako erantzukizuna gorabehera, administra-
zioari legean jasotako ondare erantzukizuna egotz dakioke.

Baimendutako jarduerak antolatzen dituztenak baimenean ezarritako baldintzak betetzeaz 
arduratu behar dira, bai eta antolamendu okerrak edo betebeharrak ez betetzeak eragindako 
kalteez ere.

17. artikulua. Kalteak eta konpontzeko betebeharra

Pistan, elementu teknikoetan, seinaleetan edo inguruan kalteak eragiten dituzten pertsonek 
eragindako kalteak konpondu beharko dituzte, edo horien kostua ordaindu, udalaren balora-
zioaren arabera, eta, horrez gain, bidezkoak diren zehapenak ere ezarri ahal izango dira.

Kalteak adingabeei edo talde antolatuei egoztekoak direnean, aplikatzekoa den araudiaren 
arabera legez erantzun behar dutenek erantzungo dute.

18. artikulua. Arau hauste arinak

Arau hauste arinak izango dira, larritzat edo oso larritzat jo behar ez direnean, honako hauek:

a) Erabilera jarraibideak edo seinaleak ez betetzea, segurtasunerako arrisku larririk sortzen 
ez bada.

b) Pistan behar ez bezala gelditzea, albo segurura baztertu gabe, betiere hirugarrenei arrisku 
larririk sortzen ez bazaie.

c) Ordenantza honetan jasotako nahitaezko gutxieneko ekipamendurik gabe sartzea.

d) Hondakin txikiak uztea edo kalte nabarmenik eragiten ez duten gizalegearen kontrako 
jokabideak izatea.

e) Ordenantza honen beste edozein ez-betetze, berariaz larritzat edo oso larritzat tipifikatuta 
ez badago.

19. artikulua. Arau hauste larriak

Honako hauek arau hauste larriak dira:

a) Kontrako noranzkoan ibiltzea edo jaitsiera trazaduratik igotzea baimenik izan gabe.

b) Instalazioa itxita, balizatuta edo hura erabiltzea berariaz debekatuta dagoenean hartara 
sartzea edo hura erabiltzea.

c) Nahitaezko udal baimenik izan gabe irakaskuntza, merkataritza edo talde jarduerak egitea 
eta instalazioaren ohiko erabilera oztopatzea.

d) Egiturazkoak ez diren ibilbideko elementuak baimenik gabe aldatzea, seinaleak edo balizak 
mugitzea, edo lurrean edo lurreratze eremuetan aldaketa txikiak egitea.

e) Udaleko langileen edo agintaritzaren agenteen segurtasun edo kontserbazio arloko agin-
duak ez betetzea.

f) Beste erabiltzaile batzuek pista normal erabiltzea nabarmen oztopatzea.

g) Urtebetean bi arau hauste arin egitea.

20. artikulua. Arau hauste oso larriak

Honako hauek arau hauste oso larriak dira:

a) Pista, haren azpiegiturak, moduluak, seinaleak edo segurtasun elementuak nabarmen 
eta modu larrian kaltetzea.

b) Trazadura edo elementu teknikoak baimenik gabe aldatzea, horrek pertsonentzat arrisku 
larria sortzen badu edo instalazioa funtsean aldatzen badu.

c) Proba, ekitaldi edo talde jarduerak baimenik gabe antolatzea, horrek arriskuan jartzen badu 
segurtasuna, zerbitzuaren funtzionamendua edo ingurunearen kontserbazioa.

d) Instalazioa erabiltzeko eskubidea duten beste pertsona batzuei instalazioa erabiltzea 
eragozten edo nabarmen oztopatzen dieten jokabideak izatea.

g) Bi urtetan bi arau hauste larri egitea.

21. artikulua. Zehapenak

Ordenantza honetan tipifikatutako arau hausteengatik isun hauek ezarriko dira:

a) Arau hauste arinak: 750,00 euro, gehienez ere.

b) Arau hauste larriak: 1.500,00 euro, gehienez ere.

c) Arau hauste oso larriak: 3.000,00 euro, gehienez ere.



2026ko urriaren 5a, astelehena  •  114 zk. 

7/7

2026-02752

L.G.: VI-1/1958 ISSN: 2254-8432

www.araba.eus

Zigorra ezartzeaz gainera, arau hausleari berak eraldatutako egoera fisikoa lehengoratzeko 
eska dakioke, bai eta jabari publikoan edo udal instalazioetan eragindako kalte-galerak 
ordaintzeko ere.

Egitateak arau hauste penal edo administratibo sektorial izan badaitezke, udalak agintaritza 
eskudunari jakinaraziko dio, eta zehapen konkurrentziarik ezaren printzipioaren arabera jar-
dungo du.

22. artikulua. Mailakatzeko irizpideak

Zehapenak mailakatzeko, honako irizpide hauek hartuko dira kontuan, besteak beste: inten
tzionalitatea edo zabarkeria, sortutako arriskuaren garrantzia, eragindako kaltearen intentsitatea, 
zerbitzuan edo erabilera publikoan eragindako aldaketak, arau haustea errepikatzea, lortutako 
onura eta kaltea borondatez konpontzea prozedura ebatzi aurretik.

23. artikulua. Zehapen prozedura

Zehatzeko ahala administrazio prozedura erkideari eta sektore publikoaren araubide juri-
dikoari buruzko legeria orokorraren arabera baliatuko da, bai eta toki erakundeen zehatzeko 
ahalaren arloan aplikatzekoak diren arauen arabera ere.

Zehapen espedienteak hasteko, izapidetzeko eta ebazteko eskumena aplikatzekoa den arau-
diaren eta indarrean dagoen udal antolaketaren arabera eskuduna den udal organoari dagokio.

24. artikulua. Behin-behineko neurriak eta berrezarpen neurriak

Pertsonen segurtasuna, instalazioaren kontserbazioa edo eman daitekeen ebazpenaren era-
ginkortasuna bermatzeko beharrezkoa bada, udalak behin-behineko neurriak hartu ahal izango 
ditu, hala nola tarte bat aldi baterako ixtea, baimendu gabeko elementuak kentzea, jarduerak 
geldiaraztea edo aldatutako moduluak zigilatzea.

Behin-behineko neurriek proportzionalak, arrazoituak eta aplikatu beharreko administrazio 
prozeduraren araudiaren araberakoak izan beharko dute.

Xedapen gehigarri bakarra

Alkateak ordenantza hau aplikatzeko beharrezkoak diren bandoak, jarraibideak eta garapen 
ebazpenak eman ahal izango ditu, ordutegiei, aldi baterako itxierei, jende kopuruari, seinaleei, 
ezohiko erabilerarako baldintzei eta segurtasuneko arau operatibo osagarriei buruzkoak barne.

Xedapen indargabetzaile bakarra

Indargabetuta gelditzen dira foru agindu honetan xedatutakoaren aurka doazen maila bereko 
edo apalagoko xedapenak.

Azken xedapen bakarra

Testu osoa ALHAOn argitaratzen den unetik aurrera egongo da indarrean ordenantza hau, 
Toki Araubidearen Oinarriak arautzen dituen apirilaren 2ko 7/1985 Legearen 65.2. artikuluan 
ezarritako epea igaro ostean, eta indarrean egongo da aldatzen edo berariaz indargabetzen 
den arte.

Gaubea, 2026ko irailaren 23a

Alkate-lehendakaria
GORKA SALAZAR SENSO

